
Untaton ang terorista nga pagpamomba halin sa kahanginan!

Editoryal



Ang pagpanghulog sang mga bomba halin sa kahanginan sang mga eroplano panggera kag helikopter kag ang katuwang nga paggamit sang mga drone para sa sarbeylans sa ginahimo nga gera kontra-gerilya lapas sa internasyunal nga makatawong layi nga nagaubay sa kondukta sang gera. Ang paggamit sang mga armas nga ini dapat untaton kag dumilian.

Sobra-sobra ang ginahulog nga mga tonelada nga bomba, ginapalupad nga rocket, ginabuga nga mga bala sang masinggan, kag pagpanganyon sang militar. Ang mga mabaskog nga armas, nga kinaandan ginagamit pangwasak sa mga tangke kag bilding, nagadulot sang daku nga mga halit sa kabuhi kag kapalibutan. Labing makangilil-ad ang paggamit sang Armed Forces of the Philippines (AFP) sang “proximity fuse” para palukpon ang bomba pila ka metro antes ini magtupa sa duta nga nagatuga sang mas malapad nga halit.

Ginapataas sang AFP ang ikasarang sini sa pag-asinta sang pagbomba paagi sa paggamit sang mga drone para sa pang-ere nga sarbeylans (pagkuha sang litrato, thermal imaging kag elektronikong paniktik) sa malapad nga kalupaan. Nagasugpon ini sa lokal nga mga espiya kag mga kagamitan paniktik para tumuron ang mga pwesto sang Bagong Hukbong Bayan (BHB).

May pila na ka kahigayunan nga nag-igo ang mga bomba sa mga pwesto o kampo sang BHB nga ginkamatay sang madamo nga numero sang Pulang hangaway, pareho sang pag-utas sa kabuhi sang 20 sa Dolores, Eastern Samar sang Agosto 16, 10 sa Gingoog City sa Misamis Oriental sang Mayo 10, 2020, kag pito sa Sta. Teresita, Cagayan Valley sining Septyembre 21. Masami ginahimo ang pagpamomba sa mga natumod nga pwesto sang BHB sa kaagahon antes magsanag.

Ang paggamit sang sobra kabaskog nga mga armas liw-as sa mga prinsipyo sang makatawong layi nga nagasaad sa paggamit lang sang tama nga kusog para maagum ang isa ka partikular nga tuyo militar nga wala nagadulot sang sobra-sobra nga halit sa armadong pangontra kag indi liw-as sa kon ano lang ang tama kag makatawo.

Ginahingalitan sang AFP ang bentaha sini pangkahanginan batuk sa BHB sa paghulog sang bomba sa mga armadong pangontra nga wala sang ikasarang magdepensa kag wala sang kahigayunn nga makabato. Indi gera ang amo nga paagi sang madamuan nga pagpatay, kundi brutal kag maduguon nga pagpamatay. Ginasaad sang prinsipyo sa kinamatarung nga patyon ang kaaway matarung lang kon ini ara sa patag-awayan sang armadong inaway. Sa paghulog sang bomba halin sa pila ka kilometro sa ere, ginapakita sang AFP ang wala sang dungog kag tuman nga katalaw.

Sa pihak sang paggamit sang mga drone, mas masami nga nagapaltos gihapon ang mga bomba sang AFP kag nagaigo, nagahalit kag nagasabwag sang hilo sa mga uma sa kapatagan nga malapit sa komunidad, sa mga talamnan sa bukid, sa mga lugar nga pangayaman kag mga ginakuhaan sang tubig, pagkaon, bulong kag iban pang resorsa sa pangabuhian sang masa. Sini lang, nagresulta sa pagkasunog sang daku nga bahin sang kabukiran ang grabe nga pagpamomba.

May mga kahigayunan nga nagahulog sang bomba kag naga-istraping malapit sa mga komunidad nga wala sang maathag nga target ang AFP. Ginabutang sini sa peligro ang kabuhi sang mga sibilyan kag nagasabwag sang grabeng kakugmat. Paliwat-liwat ang mga kaso nga napwersa nga magbakwit ang mga tawo. May pila ka kaso sang mga sibilyan nga wala man direktang naigo napatay bangud sa aksidente nga dulot sang pagpamomba. Ang makatilingil nga hugong sang malawigan nga pagtiyog-tiyog sang mga drone sa ila mga komunidad kag kabukiran nagasamad sa kalinungan kag nagadulot sang labaw nga kakugmat sa masa. Nangbomba ang AFP agud kugmaton ang masa kag paludhon sila sa gahum sang militar. Ano pa bala ini kundi terorismo halin sa kahanginan?

Binilyon nga piso ang ginapatuyangan sang AFP sa halos adlaw-adlaw nga pagpalupad sang mga drone, eroplano panggera kag helikopter. Pila ka bilyong piso ang balor sang mga bomba, rocket kag mga bala ang ginausikan para sa mga armas nga ini sang terorismo. Ginausik ang amo kadaku nga pondo samtang wala sang trabaho, manubo ang sweldo kag wala sang kita kag sige-sige nga nagasaka ang presyo sang mga balaklon.

Dapat maghiliusa ang pumuluyong Pilipino batuk sa brutal kag teroristang pagpamomba halin sa ere sang AFP. Dapat manindugan ang nagasakdag sa tawhanong kinamatarung kag kalinungan, mga abugado kag ligal nga eksperto, kag tanan nga nagamahal sa demokrasya, para isulong ang mga tikang nga ibuyagyag, pakamalauton kag iduso ang pagdumili sa paggamit sang mga armas sang terorismo sang estado. Dapat ibuyagyag sa internasyunal nga komunidad ang kalainan sang teroristang pagpamomba sa Pilipinas kag makiisa sa iban pang pumuluyo nga nagaagi sang pareho nga kalakasan tulad sa Palestine, Yemen, Syria, Kurdistan, Afghanistan, Pakistan kag iban pang pungsod. Ihayag kag kundenahon ang pagsuporta sang imperyalismong US sa teroristang pagpamomba sang pasista nga rehimeng Duterte.

Dapat padayon nga magpasanyog ang BHB sa gerilya nga pagpakig-away agud paslawon ang teroristang pagpamomba sang AFP. Tanan nga mga yunit sang BHB, gamay o daku, dapat lubos nga magsunod sa mga ginhimo nga pagsulundan pangseguridad. Dapat mangin maayo kag matinugahon sa tago nga paghulag agud ipabilin nga bulag kag bungol ang kaaway kag himuon nga indi epektibo ang mga drone kag iban pang kagamitan sang kaaway sa paniktik.

Dapat ipabilin sang tanan nga yunit sang BHB ang mataas nga lebel sang mobilidad kag ikasarang sa madasig nga pagsaylu-saylo agud likawan nga makibon kag matumod sang kaaway. Kinahanglan nga sige-sige nga palaparon sang tanan nga yunit sang BHB ang ginahulagan sini nga lugar. Likawan ang sobra nga pagkumpyansa o paghalog nga nagatuhaw sa tion nga may naagum nga kadalag-an sa hilikuton militar man o sa hilikuton masa.

Dapat sige-sige nga pataason sang BHB ang ikasarang nga maglunsar sang mga opensiba batuk sa mga kagamitan pangkahanginan sang kaaway. Wala man kita sang mga kagamitan nga anti-aircraft, maggamit sang mga isnayper nga Pulang hangaway ang mga riple batuk sa mga helikopter sang kaaway kon nagalupad sang manubo o indi gani nagahugpa sa mga bukid kag sa sulod sang mga sonang gerilya.

Bangud sa nagadaku nga papel sang mga kagamitan pangkahanginan sa mga operasyong kontra-gerilya, indi magdugay nga mangin palasalig pirme diri ang mga tropang impantri sang kaaway. Sa atubang sini, dapat labi pa nga magpakasanyog ang BHB sa paggamit sang bentaha sang kadutaan kag suportang masa sini agud targeton sang mga taktikal nga opensiba ang mga maluya kag nahamulag nga yunit sang kaaway.

Sa ubay sang prinsipyo nga ginsaad ni Mao: “ang pumuluyo, indi ang mga bagay, ang desaysibo,” dapat pasanyugon sang tanan nga Pulang hangaway ang kaisog, determinasyon, kahandaan sa sakripisyo kag kinaalam sa padayon nga pagpasulong sang inaway banwa. Pataason ang pangpulitika kag pang-ideolohiya nga kalig-on sang tanan nga yunit sang BHB samtang ginasulong ang malawigan nga inaway banwa para maagum sang pumuluyong Pilipino ang pungsodnon nga kahilwayan kag demokrasya.




Pagpatay kag mga kabutigan sang AFP bahin sa pagkapatay kay Ka Oris



Mabaskog nga ginakundenar sang Partido Komunista sang Pilipinas (PKP) ang Armed Forces of the Philippines (AFP), partikular ang 4th ID, sa wala sang dungog nga akto sang pagpatay kay Ka Oris (Jorge Madlos) kag sa kaupod niya nga medik nga si Ka Pika. Ginakundenar man sini ang masunod nga engrande nga palagwaon sa midya kag mga kabutigan sang mga mataas nga upisyal sang militar agud takpan ang ila krimen.

Si Ka Oris, 72, napilian nga katapu sang Komite Sentral, Kawanihan sa Pulitika kag Komiteng Tagapatuman sang PKP. May mataas nga katungdanan kag tagapamaba siya sang National Operational Command (NOC) sang Bagong Hukbong Bayan (BHB). Isa siya sa mga nauna nga kadre sang Partido nga nagtukod sang BHB sa Mindanao. Bilang pasidungog, gindeklarar sang PKP bilang Internasyunal nga Adlaw sang Pagdumdom para kay Ka Oris ang Nobyembre 7. (Para sa kabilugan nga pasidungog sang PKP, basahon ang espesyal nga isyu sang Ang Bayan, Nobyembre 2, 2021.)

Liw-as sa ginapalapta sang militar, wala napatay sa engkwentro sanday Ka Oris kag Ka Pika. Sakay sila sa motorsiklo kag ginasubay ang dalan halin sa sentro sang banwa sang Impasug-ong sa Bukidnon padulong sa pungsodnon nga haywey sang ambuson sila sang mga suldado sang 403rd IBde. Nagabyahe sila sadto para sa regular nga tsek-ap medikal kag pagpabulong. Pareho sila nga indi armado kag wala sa kahimtangan nga magbato.

Apat ka oras pagkatapos ang pagpatay, ginsalakay sang mga FA-50 jet fighter kag mga helikopter ang Sityo Gabunan, Barangay Dumalaguing, sa amo nga banwa. Masunod nga adlaw, Oktubre 30, “ginlighot” kuno sang mga yunit militar ang ginhulugan sang mga bomba. Sa indi mapatihan nga sugilanon, ginpagwa sang AFP nga “naengkwentro” mga alas-11 sang aga sang militar ang yunit sang BHB nga ginapasakupan ni Ka Oris kag Ka Pika. Diri kuno nila “nakuha” ang mga bangkay sang duha.

Wala makapagwa sang anuman nga retrato sa gintabuan sang engkwentro ang AFP. Tanan nga mga retrato sang bangkay ni Ka Oris malapitan nga ginkuha. Sa mga ini, nabalbasan ang bigote kag malaba nga bungot ni Ka Oris, bagay nga ginahimo lamang niya kon magbyahe kag kinahanglan bag-uhon ang iya itsura.

Para ipilit ang istorya nga “engkwentro”, paliwat-liwat pa nga ginbomba sang AFP ang mabukid nga bahin sang Dumalaguing sang Nobyembre 2.

Naghimo pa sang istorya ang militar nga masami kuno nga nagakadto si Ka Oris sa Cagayan de Oro City para magpa-dialysis. Wala sang balatian sa bato si Ka Oris. Ang balatian niya dulot sang pagkasamad sa iya barukan, nga masobra tatlo ka dekada na niya nga ginabatyag.

Sang Nobyembre 3, ginsunog sang AFP ang ebidensya sang ila krimen sa unilateral nga desisyon nga ginpa-cremate (ginpasunog para himuon nga abo) ang mga bangkay nanday Ka Oris. Pagsunod kuno ini sa mga protokol sa Covid-19 bangud siling sini, nagpositibo ang ila mga bangkay sa bayrus (bagay nga wala man sang independyente nga pagpamatuod). Ginhimo ini sang AFP sa pihak nga padulong na sadto ang utod ni Ka Oris para kuhaon ang iya bangkay.

Gindingut sang AFP ang tanan nga posibilidad para ipa-awtopsiya ang bangkay sa independyente nga mga duktor. Ini liw-as man sa hingyo sang iya himata kag sang rebolusyonaryong hublag nga ibalik ang iya bangkay sa Siargao Island sa Surigao del Norte para makita sa ulihi nga kahigayunan sang iya pamilya. Nabilin ni Ka Oris ang iya asawa nga si Maria Malaya, kag duha nila ka anak.




Sa kada mag-ulan sang kakugmat

Tuman ang kahadlok sang mga residente sa Sityo Damugnay, Los Angeles, Butuan City sang Nobyembre 3 bangud sa pataratas nga pagpamomba sang mga helikopter sang Armed Forces of the Philippines (AFP) sa ila lugar.

Sa isa ka bidyo nga ginkuha sang isa ka residente, makit-an ang kakugmat kag pagkataranta sang mga residente. Mabatian ang mabaskog nga mga paglupok kag sunud-sunod nga lupok, kasugpon sang mga singgit kag paghilinibi. Sa ulihing bahin sang bidyo makit-an ang nagabinakwit nga tagabaryo.

Ginpamatud-an sang pahayag ni Ka Diwa Habagat sang Bagong Hukbong Bayan (BHB)-Agusan del Norte ang naagyan sang mga residente. Ginsiling niya nga ala-1:45 sang hapon nga ina, indi magnubo sa apat ka daku nga bomba ang ginhulog sang mga helikopter nga Black Hawk, kag ginatos nga bala sang kalibre .50 nga masinggan ang ginpaulan sa mga ulumhan kag talamnan.

Ang insidente sa Butuan City kabahin sang tatlo nga nalista nga pagpamomba sa Mindanao sa sulod lang sang lima ka adlaw. Sang Oktubre 30, ginbomba kag gin-istraping ang Sityo Gabunan, Barangay Dumalaguing, Impasug-ong, Bukidnon halin alas 12:40 sang aga tubtob pasado alas-dos sa kaagahon. Sa panahon nga ini, indi magnubo sa anum ka daku nga bomba kag dinosena nga rocket ang ginpaulan sang AFP sa lugar.

Liwat nga ginbomba ang pareho nga barangay sang Nobyembre 2, alas-9 sang gab-i. Katumbas sang indi magnubo sa tatlo ka tonelada nga bomba ang ginhulog sang apat ka eroplano nga OV-10. Lakip diri ang tig-apat ka bomba nga may bug-at nga 250 libras. Bangud sa sobra-sobra nga paglupok, sunud-sunod nga gintay-og ang duta kag nasunog ang daku nga bahin sang kabukiran. Mabaskog ini nga ginkundenar lakip sang mga siyentista nga nagsiling ang pagsunog sang malapad nga kagulangan nagadugang sa pag-init sang atmospera.

Sa sulod sang 12 semana halin katung-anan sang Agosto tubtob una nga semana sang Nobyembre may nalista nga anum nga pagpamomba. Katumbas ini sang isa ka serye sang pagpamomba kada duha ka semana. Duha sa mga insidente natabo sa Eastern Visayas kag isa sa Cagayan Valley.

Indi magnubo sa duha ka sibilyan ang nareport nga napatay bangud sa mga pagpamomba, kag pila ang napilasan. Si Ruben Darasin, mangunguma nga taga-Barangay Balang-balang sa Remedios T. Romualdez, napatay pagkatapos magdalagan pakadto sa suba bangud sa pagkataranta sang bombahon ang Sityo Damugnay. Mga pilas kag gasgas sa lawas man ang naagum sang mga nagatrabaho sa ila ulumhan bangud sa pagpalagyo sa peligro nga maigo sa pagpamomba.

Sa Bobon, Northern Samar sang Septyembre 16, bangud man sa kakulba dulot sang pagkanyon kag pagpamomba nahulugan ang nagabusong nga iloy kag napatay. Duha ka bala sang 105mm nga kanyon kag indi magnubo sa 11 rocket ang ginpaulan sang militar sa lugar halin alas-3 sang kaagahon tubtob alas-10 sang aga.

Lima ka mangunguma man ang biktima sang pag-istraping sang 20th IB kag mga pulis sa separado nga insidente sa Barangay Epaw, Las Navas sang Oktubre 14 kag Barangay San Vicente, Catubig sa Samar sang masunod nga adlaw. Duha sa mga biktima ang napilasan kag isa ang iligal nga gindakup. Ginatos man ang gindakup sang kahadlok dulot sang mga paglupok. Sa insidente sa Butuan City, bisan ang mga residente sa apat nga magkalapit nga barangay ang nagkabalaka nga maumid sa pagpamomba. Sa separado nga bidyo sa pagbomba sa Dumalaguing nagpahayag man ang mga residente sang ila kahadlok nga mabutang sa peligro ang kabuhi sang ila mga pamilya.

Bangud sa terorista nga epekto sang pagpamomba halin sa ere, suportado ini sang mga kabutigan nga pilit ginapabaton sa publiko. Asintado nga operasyon kuno ang paghulog sang mga bomba nga may bug-at nga 500 libras (katumbas sang 230 kilo) nga sa kamatuoran ginawasak sini ang ara sa sakup sang 90-183 metro palibot, kag mas malapad pa kon takson ang nalab-ot sang nagpihak-pihak nga bomba.

Sang Nobyembre 5, ginbalita ang pag-abot sa Mindanao sang anom nga dugang nga Black Hawk nga helikopter, nga labi nga magsabwag sang teror sa mga komunidad kag uma. Apang suno sa BHB-Agusan del Sur, kinahanglan ang pagbuyagyag sang tagabaryo sa amo nga kakugmat para amat-amat matransporma ang kahadlok pakadto sa kolektibo nga kaisog.




“Duta, ayuda kag hustisya!” singgit sang mangunguma kag tumandok

Ginatos nga mangunguma halin sa Southern Tagalog kag Central Luzon ang nagmartsa padulong sa Mendiola sa Maynila sang Oktubre 21. Ginaduso nila ang tunay nga reporma sa duta, ₱15,000 nga subsidyo kag hustisya para sa mga biktima sang paglapas sa tawhanong kinamatarung. Nagpanawagan man sila nga ibasura ang Rice Tariffication Law.

May pareho man nga programa sa Bacolod City sa Negros, Iloilo City, Naga City sa Bicol kag sa atubang sang Department of Agrarian Reform sa Central Visayas sa Cebu City.

Sang Oktubre 29, nagprotesta ang mga tumandok kag progresibong grupo sa atubang sang upisina sang National Commission on Indigenous Peoples (NCIP) sa ika-24 nga anibersaryo sang pagpasar sa Indigenous Peoples’ Rights Act of 1997 (IPRA). Panawagan nila nga ibasura ang amo nga layi kag bungkagon ang NCIP. Siling nila, nagaserbi lang ang mga ini bilang instrumento sang reaksyunaryong estado para sa malaparan nga pagpang-agaw sang ansestral nga duta sang mga tumandok kag pagdingot sang ila kinamatarung sa kaugalingon nga determinasyon.




5 mangunguma sa Masbate, ginmasaker

Lima ka mangunguma ang ginmasaker sang mga pulis sang Oktubre 24 sa Barangay Bugtong, Mandaon, Masbate. Ginpagwa sang pulis nga mga myembro sang Bagong Hukbong Bayan (BHB) ang mga biktima nga kuno nagbato sang arestuhon, bagay nga ginpanginwala sang BHB-Masbate. Ginahibalo pa sang BHB ang mga ngalan sang mga biktima.

Sa Barangay Poblacion, Ninoy Aquino, Sultan Kudarat, ginpatay sang mga tinawo sang 7th IB ang kontra-mina nga aktibista nga si Filimon Agsim sang Oktubre 22. Ginapagwa sang militar nga nagpanginmatay ang biktima apang suno sa iya pamilya, grabe nga pagbakol kag may mga palatandaan sang pagpaantus ang bangkay ni Agsim.

Iligal na pag-aresto. Sa Bulacan, 40 ka mangingisda, lakip ang anom ka bata, ang gindakop sang mga suldado kag CAFGU sa Barangay Pamarawan, Malolos sang Oktubre 29. Gindala ang mga biktima sa detatsment sa Barangay Taliptip sa kaiping nga banwa sang Bulacan. Didto pilit sila nga ginpatrabaho. Pito ka iban pa nga residente, lakip ang isa ka bata, ang pilit man nga ginpatrabaho didto sa adlaw nga ina.




Teror sa Abra-Apayao

Sunud-sunod ang mga paglapas sang mga suldado sang 7th ID sa tawhanon nga kinamatarung halin Hulyo tubtob Agosto. Nalista ang mga kaso sa mga banwa sang Tineg, Lacub kag Malibcong sa Abra; kag mga banwa sang Kabugao kag Conner sa Apayao. Naglapta man ang balatian sa mga komunidad bangud nalatnan sang mga suldado.

Pag-aresto. Sa akusasyon nga myembro siya sang Bagong Hukbong Bayan, gin-aresto ang mangunguma nga si Jerome Cudiyen sang Sityo Talipugo, Buneg, Lacub. Ginkawat ang iya selpon kag natipon nga pagkaon, kag pilit siya nga ginpagiya sa operasyon. Pagkatapos sini pila ka adlaw siya nga ginkulong kag gintortyur sa kampo sang 24th IB, kag gin-iniksyunan sang indi makilala nga bulong. Tatlo pa ka kasimaryo sang biktima ang gin-aresto sa Barangay Poblacion sa Lacub.

Pagpang-ipit. Anom ka residente sang Sityo Talipugo ang gindakop kag gin-interoga sa sulod sang pila ka oras. Duha sa ila ang pilit nga ginpagiya sa operasyon. Sang Hulyo 28 sa Sityo Baliwan, Katablangan, Conner, gindakop kag gin-interoga man si Romeo Sabaway kag iya duha ka kabataan.




Mga Protesta

#AcademicBreakNow sa Baguio. Ginpatuman sang apat ka unibersidad sa Baguio City ang panawagan sang mga estudyante para sa temporaryo nga bakasyon halin sa ila nga mga asignatura o academic break. Suno sa mga estudyante, hugot ang kakinahanglanon para makapahuway sila sa kadamo kag kabug-at sang mga rekisito sa eskwelahan. Naglab-ot ang protesta sa pagtilipon sang 400 tumuluon kag titser sang Saint Louis University sang Nobyembre 1. Gintalana ang academic break halin Nobyembre 2 tubtob 8.

Tagapamaba ni Duterte, ginsalakay sa US. Ginsalakay sang mga kliyente sang isa ka restoran kag mga aktibista sa US si Harry Roque, tagapamaba ni Rodrigo Duterte, sang Oktubre 30. Ara sa New York, US sadto si Roque para ipilit ang kaugalingon nga mangin myembro sang International Law Commission, ang pormasyon nga nagapili sang mga abugado sa International Criminal Court. Gintawag siya nga “kriminal sa gera” kag “maluho” sang mga aktibista.

Pagbato kontra pribatisasyon sa Cebu. Nagprotesta sa atubang sang city hall sang Oktubre 27 ang People’s Coalition Against Privatization-Cebu para pamatukan ang nagahana nga pribatisasyon sang Metropolitan Cebu Water District. Panawagan sang koalisyon ang pagsakdag sa kinamatarung sang pumuluyo sa tubig, sanitasyon kag iban pa nga serbisyo sosyal.

Mamumugon sa ikaayong lawas sa Maynila.  Nagrali ang mga mamumugon sa ikaayong lawas sang Tondo Medical Center (TMC) sang Oktubre 27 para iduso nga ihatag ang nahunong nila nga benepisyo. Masobra 10 mamumugon sa ikaayong lawas ang nagresayn sa ospital bangud sa kawad-on sang proteksyon, sobra nga trabaho kag manubo nga sweldo. Wala sang dugang nga badyet ang ospital sa pihak sang pagdamo sang mga pasyente sini.




Kahimuan-militar nga mga organisasyon, ginagamit para sa mga mina, plantasyon



Indi malubad sang “pederasyon sang mga people’s organization (organisasyon sang pumuluyo)” sang militar ang madugay na nga problema sang mga mangunguma kag Lumad. Ini ang sabat sang Pambansang Katipunan ng mga Magbubukid-Southern Mindanao Region (PKM-SMR) sa ginbalita sang ikatlo nga semana sang Oktubre nga nagtukod ang 10th ID sang kuno pederasyon sang mga organisasyong masa sa rehiyon.

Suno sa tagapamaba sang PKM-SMR nga si Restituto Baguer, wala ginalubad sang mga organisasyon nga gintukod sang militar ang kawad-on sang duta kag iban pang porma sang pagpamigos sa mga mangunguma kag Lumad. Sa kamatuoran, siling niya, “ginapalala ang mga ini sang polisiya sang gubyernong Duterte pabor sa pagkambyo-gamit sang duta para sa kapitalista nga mga plantasyon nga monocrop (nagatanom lang sang isa ka tipo sang pananom), malaparan nga operasyon sa pagmina, agroturismo kag mga proyekto nga imprastruktura.”

Gintumod ni Baguer ang indi magnubo sa 18 banwa kag syudad sa rehiyon kon sa diin linibo ka pamilya nga mangunguma ang ginpalayas para hatagan-dalan ang pagpalapad sang mga plantasyon. Sa mga lugar nga ini, nagaserbi nga kasangkapan ang gintukod nga mga organisasyon sang militar para mapadasig ang pagpang-agaw sa mga ulumhan sang palay, mais, utanon kag iban pang pananom.

Ginhalimbawa ni Baguer ang daan nga mga organisasyon sang mangunguma kag unyon sang mga mamumugon sa Maragusan, Davao de Oro, nga nawad-an sang gahum pagkatapos sila pilit nga ginpasurender bilang mga myembro sang Bagong Hukbong Bayan (BHB). Bangud diri nakapagusto ang mga kapitalistang plantasyon sa pagpang-agaw sang duta sa tabon sang mapiguson nga agricultural ventures agreement. Suno pa kay Baguer, mas pabor sa mga kumpanya nga mag-angkon na lang sang mga ulumhan sangsa maggasto sa rehabilitasyon sang duta nga ginsamad na sang dinekada nga monocrop nga pagpananum sang mga plantasyon.

May ara man nga indi magnubo sa 37,000 ektarya nga aprubado nga sudlon sang mga kumpanya sa pagmina. Maluwas diri may isa ka milyong ektarya pa ang ginpaidalom na sa mga aplikasyon sa pagmina halin 2017. “Nagarantiya na sa mga kumpanya sa pagmina kag agroturismo ang banwa sang Talaingod kag ang kabukiran sang Pantaron, gani wala sang untat ang gera sang Armed Forces of the Philippines (AFP) batuk sa mga Lumad sa lugar,” siling ni Baguer. “Nangin taga-aprubar lang ang gintukod nga mga organisasyon sang AFP para sa pagpasilabot sang mga mapanamad nga proyekto nga ini,” dugang niya.

Gin-athag sang PKM nga wala sang programa ang mga organisasyon nga ini para bungkagon ang gahum sang agalon nga mayduta, sa libre nga pagpanagtag sang duta, o paghatag sang kumprehensibo nga ayuda para mapauswag ang produksyon. “Wala sang kampanya para pataason ang presyo sang amon mga produkto, kag panubuon ang mga balayran sa pagbulad kag pagpagaling sang ani. Wala sang pagdumili sa usura,” saysay pa ni Baguer.

Sa katapusan, ginhayag ni Baguer nga ang mga organisasyon nga nasambit kag ila mga aktibidad nga ginapangunahan sang 10th ID nagaserbi lang nga dekorasyon para ipakita nga nagmadinalag-on ang ila kampanya kontra-insurhensya. “Mas malala, ang mga ini ginahimo nga bulugasan sang militar,” dugang niya.

Sa Southern Leyte nagpanguna man sang 8th ID sa pagtukod sang “pederasyon” sa pareho nga katuyuan.

Indi na bag-o ang pagtukod sang AFP sang mga organisasyon nga pangtumbas kuno sa mga organisasyong masa sa mga baryo kag komunidad. Sa idalom sang Oplan Bayanihan sang rehimeng US-Aquino III, ang mga “peace and development team” nga nag-okupar sa mga komunidad pilit nga nagtukod sang mga “counter-organization” sang mga mangunguma, pamatan-on kag kababainhan. Lunsay napaslawan ang mga ini nga waskon ang paghiliusa sang mga residente sa baryo. Nagapabilin gihapon nga nakatindog sa mga baryo ang PKM.

Ang PKM ang rebolusyonaryong organisasyon sang mga mangunguma nga hugot nga katuwang sang BHB sa pagpasulong sang rebolusyong agraryo.




Sulong, mga mamumugon sa Southern Tagalog!

Nainterbyu sang Ang Bayan si Andres Obrero, organisador sang Revolutionary Council of Trade Unions (RCTU) sa Southern Tagalog. Daan siya nga mamumugon sa industriya sa pagmanupaktura (semikonduktor) kag pila ka dekada na nga nagaserbisyo sa kahublagan sa pangabudlay.

1) Ano ang mga halambalanon nga ginaatubang sang kahublagan sang mga mamumugon subong sa rehiyon?

Antes pa man manghalit ang pandemya, nagabunal na ang pagpamigos sang pasistang kaaway sa kahublagan mamumugon sa rehiyon. Ginakinaiyahan ini sang lapnagon nga red-tagging sa mga lider halin sa pabrika tubtob sa sentro sang militanteng unyon, kag pag-aresto sa mga mamumugon kag pagprisintar sa ila bilang mga nagsurender nga myembro sang Bagong Hukbong Bayan (BHB).

Dugang pa diri ang wala-tuo nga sarbeylans kag pagpamalay-balay sa kilala nga mga organisador kag lider sang kahublagan mamumugon agud ipiton sila. Naobligar nga magpasilong kag magtago ang iban nga lider-obrero kag organisador bangud sa kasingki sang pagpamigos kag red-tagging.

Bangud sa kasingki sang pagpamigos, indi malikawan nga nagdulot ini sang temporaryo nga negatibo nga epekto sa mga lider kag sa mismo masang mamumugon sa mga lugar nga ginahulagan. Ginadunganan pa ini sang restriksyon sa paghulag bangud sa militarista nga protokol nga ginapatuman bangud sa pandemya.

Sa pihak sini, nagpadayon ang rebolusyonaryong katungdanan kag hilikuton sang madamo nga may dugang nga paghalong. Nagpakaayo sila sa daan na nga pamaagi sang tago nga paghulag agud hilway nga makaangut sa mga mamumugon labi na sa mga unyon nga nagalunsar sang ila mga paghimakas.

2) Paano nagsanto ang kahublagan sa pangabudlay sa mga restriksyon kag pagpang-ipit sa idalom sang pandemya?

Bangud sa pandemya, nagbag-o ang pamaagi sa paghulag sang mga mamumugon pero wala nagatahaw ang ila kaakig kag diskuntento. Sa pagtinguha kag dedikasyon sang mga organisador kag lider-obrero nga batuan ang pagpamigos amat-amat nga napangibabawan ang kahadlok nga maghulag. Gintun-an kag ginhimo ang nagkalainlain nga pamaagi sa paghulag kag pag-angut sa masang mamumugon samtang ginakunsiderar ang seguridad sang mga organisador kag lider-obrero.

Epektibo nga nagamit ang nagkalainlain nga pamaagi para makalunsar sang mga pagtuon, konsultasyon kag pagpulong nga online kag atubangay, kag bisan sa pag-organisa kag pagpalapad. Pamatuod diri ang liwat nga pagdaku sang numero sang mga mamumugon nga nag-entra sa mobilisasyon bisan sa tunga sang pandemya.

Pila man ka mga unyon ang nagmadinalag-on nga nakahimo sang maayo nga collective bargaining agreement (CBA) sa kasagsagan sang pagpanghalit sang pandemya nga Covid-19 kag sang terorista nga atake sang estado sa kahublagan sa pagtrabaho. Nakalunsar sila sang ululupod nga mga paghulag para batuan ang indi paghatag sang mga kinahanglanon nga ayuda kag santo nga protokol para makabulig sa mga mamumugon nga batuan kag maluwas sila nga malatnan sang bayrus nga Covid-19.

Ang mga daku nga ganansya nga naagum sang mga mamumugon sa paglunsar sang ululupod nga paghulag nagaserbi nga halimbawa kag inspirasyon sang iban pang mga unyon.

3) Ano ang pinakadaku nga mga isyu nga ginaatubang subong sang mga mamumugon sa rehiyon?

Ang pangunahon nga mga halambalanon kag kampanya nga ginaatubang sang mga mamumugon amo ang sweldo, trabaho kag kinamatarung o mga kampanya batuk sa ulipon nga swelduhan; kawad-on sang trabaho, malaparan nga pagpahalin kag kontraktwalisasyon; paglapas sa mga basehan nga kinamatarung sa pagtrabaho kag grabe nga pagpamigos sang estado.

Makita sa rehiyon ang tuman kalain nga kahimtangan sang panweldo sa pungsod. Ginapatuman diri ang nagkalainlain nga lebel sang panweldo sandig sa nagkalainlain nga layi kag pamaagi sang pagpanweldo pareho sang two-tiered wage system, Barangay Micro-Business Employment Act nga nagapahanugot sa mga employer nga may kapital nga ₱3 milyon panubo nga magpatuman sang sweldo nga manubo pa sa gintalana nga minimum; kag nagapahanugot sa mga ahensya sa pangabudlay nga maghukhuk sang 10% sa sweldo sang ila mga mamumugon. (Sa subong, ₱400 lamang ang gintalana nga adlawan nga minimum sa Region 4-A.)

Antes manghalit ang pandemya nga Covid-19, ara sa 70%-80% sang mamumugon sa mga pabrika sa rehiyon ang kontraktwal. Madamo na sa mga unyon kag asosasyon ang nangampanya para sa regularisasyon nga may pang-umpisa nga nakakuha sang paborable nga desisyon sang Department of Labor and Employment (DOLE) sa Region 4-A. Natukod ang ila mga asosasyon nga nagasulong sang sige-sige kag aktibo nga mga paghimakas sang mga mamumugon para sa panawagan nga ipatuman ang regularisasyon sang mga kontraktwal. Sa pihak nga bahin, daku nga numero sa mga paborable nga desisyon nga ini ginbawi sang sekretaryo sang DOLE.

Sige-sige pa gihapon ang terorismo sang estado sa kahublagan sa pangabudlay sa rehiyon. Ginapamalay-balay sang mga pwersa sini ang mga lider-obrero nga nagatib-ong sang tunay nga unyonismo. Wala gihapon sang hustisya sa brutal nga mga pagpamatay, lakip sa mga biktima sang “Bloody Sunday”, ang pinakamaduguon nga adlaw sa rehiyon sa idalom sang rehimeng Duterte.

4) Ano ang hangkat subong sang RCTU sa atubang sang pagsingki sang mga atake sa pungsodnon-demokratiko nga kahublagan?

Hangkat sa mga katapu sang RCTU nga hugot nga uyatan ang labing pagpauswag sang rebolusyonaryong kahublagang masa sa sakup sini kag hugot nga pagbulig sa pagpauswag sang rebolusyonaryong kahublagan sa kaumhan.

Sige-sige naton nga isulong ang rebolusyonaryo nga kahublagang masa sa kasyudaran, pukawon, organisahon kag pahulagon naton ang malapad nga kubay sang sahing mamumugon kag iban pang demokratikong pwersa sa nagahiliugyong prente. Sila ang aton hugot nga makatuwang nga pwersa para sa paghimakas antipasista kag anti-imperyalista nga nagasuporta sa antipyudal nga paghimakas sa kaumhan.

Nahibal-an sang mga mamumugon ang tuman ka paborable nga sitwasyon nga madasig nga nagagaruk ang rehimeng US-Duterte kag nagadalom nga mga litik sa nagaharing sahi dulot sang pagpabor sini sa pila ka seksyon sang mga negosyante, pulitiko kag militar. Kinahanglan tanan-nga-bahin nga pabaskugon ang mga rebolusyonaryong pwersa kag makatipon pa sang solidong kusog. Lab-uton ang pinakamalapad nga masang mamumugon para palapiton sila sa demokratikong rebolusyon sang banwa.

Pangunahon nga katungdanan sang RCTU bilang pagbulig sa BHB ang aktibong pagrekrut kag pagpatapu sang mga mamumugon sa BHB. Luwas diri ang sige-sige nga paghatag sang mga katapu sang RCTU sang suportang materyal, malahalon nga gamit personal, bulong, gamit medikal kag iban pang mga kinahanglanon sang hangaway sang banwa. Kabahin man sang programa sang RCTU sa rehiyon ang panawagan sang integrasyon sa BHB.




Ano ang RCTU?

Ini isa ka konseho nga ginabug-os sang mga rebolusyonaryong lider-unyon kag mga unyonista nga katapu kag indi katapu sang Partido Komunista sang Pilipinas. Kabahin ini sang malapad nga network sang rebolusyonaryo nga kahublagang tago sa kahublangan mamumugon.

Ginatiglawas sang RCTU ang mga unyon sang mamumugon kag katapuan sini sa National Democratic Front of the Philippines.

Ini isa ka konseho kag indi isa ka pormal nga rebolusyonaryo nga organisasyong masa bangud sa punto de bista sang Marxiso-Leninismo-Maoismo, duha lang ang organisasyon sang mamumugon—ang ila unyon nga amo ang makinarya sa paghimakas batuk sa kapital kag ang ila pangpulitika nga Partido, ang Partido Komunista.




Opensiba sang BHB sa Iloilo

Ginpalukpan sang eksplosibo sang isa ka yunit sang Bagong Hukbong Bayan (BHB)-Panay ang nagapatrulya nga kontra-insurhensya nga yunit sang 606th Mobile Company sang pulis sang Oktubre 24 sa Barangay Jolason sa Tubungan, Iloilo. Duha ka pulis ang napilasan sa opensiba. Antes sini, ginpalukpan sang BHB ang detatsment sang amo nga yunit sa katambi nga Barangay Mayang sa amo man nga adlaw.

Sa Masbate, tatlo ka pulis sang 2nd Police Mobile Force Company ang napatay kag duha ka iban pa ang pilason sa opensibang aksyon sang BHB-Masbate sa Barangay Badiang, Catangian sang Oktubre 9.

Sang Septyembre 20, ginpalukpan sang BHB-Western Samar (Arnulfo Ortiz Command) ang nagaoperasyon nga tropa sang 46th IB sa Barangay Bugho, Pinabacdao. Isa ang kumpirmado nga patay samtang apat ang napilasan sa mga suldado. Samtang, ginsunog sang mga Pulang hangaway sang BHB-Northern Samar (Rodante Urtal Command) ang ginbayaan nga kampo sang 20th IB sa Barangay San Miguel, Las Navas sang Septyembre 1.




Suldado nga nag-amok sa Bukidnon, sinalakay sang tagabaryo

Ginsalakay sang tagabaryo ang isa nga nag-amok nga suldado sa Barangay Calapaton, Kitaotao, Bukidnon sang Oktubre 17. Hubog ang amo nga suldado kag pataratas nga nagpalupok nga ginkapilas sang pito ka sibilyan. Suno sa mga residente, nangluthang ang suldado pagkatapos nga may kaaway samtang nagahampang sang iligal nga sugal nga “hantak.”

Myembro sang 72nd IB ang amo nga suldado kag nagakampo sa kaingod nga barangay sang Calapaton.

Suno sa Bagong Hukbong Bayan sa Southern Mindanao, ginahayag sang pagpangluthang nga ini ang kalainan sang Retooled Community Support Program (RCSP) sang AFP. “Pantabon lang ang RCSP. Ang matuod kumbinasyon ini nga kampanya sang saywar kag paniktik batuk sa masa kag nagakahulugan sang pagkontrol sa ila paghulag, pagpamahog kag pagpangdahas agud punggan sila nga magduso sa ila panawagan para sa duta kag kinamatarung pang-ekonomya kag pangpulitika.”

Nagreport man ang pila ka mangunguma nga regular sila nga ginapatawag sang mga suldado agud “mag-report”. Para sa mga mangunguma, sablag ang RCSP sa ila pangabuhian. May isa ka kahigayunan nga bilog nga adlaw sila nga naghulat sa mga suldado para lang pamangkuton kon may namutikan sila nga hulag sang BHB sa lugar.


























Irolbak ang presyo sang langis!



Busog kaayo ang lokal nga mga kumpanya sang langis sa abot-langit nga pagtimbuok sang mga presyo sang produktong petrolyo sining nagtaliwan nga duha ka bulan. Halin Enero subong nga tuig, lampas ₱18 kada litro na ang gintaas sang presyo sang diesel kag ₱20 kada litro sang gasolina. Masobra ₱100 man ang gintaas sa presyo sang 11-kilo nga tangke sang LPG. Kadungan sa pagtaas sang kita sang mga kumpanya, nagtaas man ang nakuripon nga pondo sang kurakot nga rehimeng Duterte halin sa nagasinampaw nga buhis nga ginpapanaog sini sa langis.

Ang tanan nga ini dugang nga palas-anon sang pumuluyong Pilipino nga una na nga nagkulo sa mataas nga presyo sang mga balaklon kag buhin sa kita kag sweldo dulot sang pandemya. Sa tantya sang Ibon Foundation, halin lang Septyembre, nagtaas sang ₱97.50 kada adlaw ang gasto sang mga drayber sang dyip sa 11 litro sang gasolina nga ginakonsumo sa kada adlaw. Nadugangan man sang ₱1,653 ang gasto sang isa ka mangunguma nga nagagamit sang 190 litro nga diesel kada ektarya sa isa ka siklo sang pagtanum.

Suno naman sa Pamalakaya, nadugangan sang ₱720 kada semana ang gasto sa gasolina sang mga mangingisda. Bangud sini, napilitan sila nga mangisda sang apat tubtob anum ka oras na lang, imbes sa ginahimo nga walo agud makakinot.

Pat-ud man nga magatimbuok ang presyo sang basehan nga balaklon kag serbisyo sa masunod nga mga bulan. Dugang nga gasto man ini sa transportasyon, pagbakal sang pagkaon, panggatong para sa pagluto kag iban pa. Napilitan man ang pumuluyo nga lukduhon ang mga ini sa atubang sang kawad-on sang subsidyo kag ayuda sa tuman kadamo nga kulang ang kita kag wala sang trabaho. (Sang Septyembre, liwat nga nagrehistro sa 8.9% ang tantos sang wala trabaho, pangunahon dulot sang pagkasamad sang ulumhan. Ginatantya man nga magalampas sa 5% ang tantos sang implasyon sa masunod nga binulan. Pinakamadasig ang pagtimbuok sang mga presyo sang pagkaon kag ilimnon, nga ara sa 5.6% na sang Septyembre.)

Samtang, nagsaulog ang multi-bilyunaryo nga mga kapitalista nga nagapanag-iya sa Petron, Shell Philippines, Chevron, Phoenix kag iban pang kumpanya sang langis. Wala sang sablag nga nakapanghukhok sang kita ang mga kumpanya nga ini sa idalom sang layi sa deregulasyon sa industriya sang langis. Sa unang tunga sang tuig pa lang, naglista na ang Petron, nga ginapanag-iyahan sang kumprador nga si Ramon Ang, sang ₱3.87 bilyong neto nga kita. Ang Shell Philippines naman nagreport sang ₱2.2 bilyong kita. Ang mas gamay nga kumpanyang Phoenix, nga ginapanag-iyahan sang kroni nga si Dennis Uy, nagakita sang ₱252 milyon sa pareho nga panahon.

Minilyon man ang nahugakom nga pondo sang burukrata-kapitalistang rehimen sa pagtaas sang mga presyo. Sa pagtuon sang Ibon, nagalab-ot sa ₱6.72 kada litro sang diesel, ₱6.33 kada litro sang gasolina kag ₱33 kada 11-kilo nga tangke sang LPG ang ginahukhok sang gubyerno sa excise tax pa lang. Kon isuspende ang tanan nga nakapatong nga buhis sa mga ini, mahimo pa nga magalab-ot sa ₱17.50 o 25% ang mabuhin sa presyo sang diesel kada litro kag ₱11.35 ukon 22.7% kada litro sang gasolina. (Ginbase ang kalkulasyon sa presyo nga ₱50/litro sang diesel kag ₱70/litro sang gasolina.)

Ginsug-alaw sang nagkalainlain nga protesta ang wala-untat nga pagtaas sang presyo sang langis halin ulihing semana sang Oktubre sa Metro Manila, Cebu, Panay kag iban pang lugar. Ginpanawagan sang mga nagprotesta ang gilayon nga pagnubo sang presyo sang mga produktong petrolyo, pagbasura sang layi nga nagderegularisa sa industriya sang langis kag liwat pagnasyunalisa sa kumpanyang Petron.




Mga grupo nga Palestino, ginaipit sang Israel

Anum nga organisasyon nga nagapangapin sa tawhanong kinamatarung sang mga Palestino ang “ginbansagan” sang gubyerno sang Israel bilang mga “terorista nga organisasyon” sang Oktubre 22.

Ang mga grupo nga ini amo ang Al-Haq, Addameer Prisoner Support and Human Rights Association, Defence for Children International Palestine, Bisan Center for Research and Development, Union of Palestinian Women’s Committee kag Union of Agricultural Work Committee. Una nga gintalana sang Israel nga “terorista” ang grupong Samiduon Palestinian Prisoner Solidarity Network sang Pebrero.

Suno sa Samiduon, ginabansagan sila nga mga “terorista” bangud epektibo nila nga nahangkat ang mga krimen sang Israel batuk sa Palestino. Siling nila, pat-ud nga gamiton ang “terorista nga pagbansag” para arestuhon ang mga myembro sini, bungkagon ang mga organisasyon kag ipasira ang ila mga upisina kag ideklarar ang mga ini nga “iligal” sa sulod mismo sang mga okupado nga teritoryo.



Ang Bayan
Nobyembre 7, 2021		

